[bookmark: _GoBack]Агенцијата за заштита на правото на слободен пристап до информациите од јавен карактер, врз основа на член 109 став 9 од Законот за општата управна постапка („Службен весник на Република Македонија“ бр.124/15), а согласно член 27и член 34 став 1 од Законот за слободен пристап до информации од јавен карактер („Службен весник на Република Северна Македонија“ бр.101/19), и согласно Упатството за спроведување на Законот за слободен пристап до информации од јавен карактер („Службен весник на Република Северна  Македонија“ бр.60/20) постапувајќи по Жалбата изјавена од Д.В., поднесена против Решение на Судскиот совет на Република Северна Македонија, по предметот Барање за пристап до информации од јавен карактер, на 15.12.2025 година, го донесе следното


Р Е Ш Е Н И Е

[bookmark: _Hlk192074391]1.Жалбата изјавена од Д.В., поднесена против Решение на Судскиот совет на Република Северна Македонија бр. 11-2288/2025-3 од 18.11.2025 година, заведена во Агенцијата под бр.08-593 на 03.12.2025 година, по предметот Барање за пристап до информации од јавен карактер,СЕ УВАЖУВА и предметот се враќа на повторно постапување пред првостепениот орган.
2.Решението на Имателот на информации бр. 11-2288/2025-3 од 18.11.2025 година СЕ ПОНИШТУВА.
	     3. Имателот на информации е должен да го спроведе ова Решение во рок од 15 дена од денот на неговиот прием и за истото да ја извести Агенцијата.

О Б Р А З Л О Ж Е Н И Е

[bookmark: _Hlk192153511]Д.В., како што е наведено во Жалбата, на 12.11.2025 година поднел Барање за пристап до информации од јавен карактер до Судскиот совет на Република Северна Македонија, со кое побарал по пошта да му биде доставена фотокопија од следната информација:
	„Дали судиите Ј.А.Б. и Р.Г., судии во А.С. Скопје се предмет на дисциплинска постапка, разрешување или за нив е донесена некаква одлука од Судскиот совет“.
	Постапувајќи по наведеното Барање, Судскиот совет на Република Северна Македонија донел Решение бр. 11-2288/2025-3 од 18.11.2025 година, со кое го одбил Барањето. Во Образложението на Решението е наведено дека Судскиот совет Барањето го одбил врз основа на член 18 од Уставот на Република Северна Македонија, член 4 став 1 точка 1 од Законот за заштита на личните податоци и член 25 од Законот за слободен пристап до информации од јавен карактер. Притоа, „...постапувајќи во смисла на член 3 став 1 алинеја 6 и член 6 став 1 точка 2 од Законот за слободен пристап до информации од јавен карактер в.в. со член 4 став 1 точка 1 од од Законот за заштита на личните податоци спроведе тест на штетност“. Според Судскиот совет, спроведениот Тест на штетност покажал дека „...со давање на бараните информации...би се повредиле основните слободи и права на судиите како физички лица, преку нарушување на нивниот углед и личен интегритет и би се повредиле правото на приватност и правото на сигурност и тајност на податоците за секој судија поединечно кои се заштитени и со Законот за Судскиот совет на РСМ – чл.61 ст.2...“.
	Незадоволен од добиеното Решение, Барателот на информации поднел Жалба до Агенцијата, заведена под бр.08-593 на 03.12.2025 година. Во Жалбата, меѓу другото, тој наведува дека не бара лични податоци за судиите и дека бараните информации „...се службени информации во врска со нивното извршување на јавна функција...така да зборот ЈАВНА е во спротивност со зборот ПРИВАТНОСТ кој го употребува Судскиот совет. Согласно член 6 став 3 од Законот постои надреден јавен интерес за транспарентност при вршење на јавна функција...Европскиот суд за човекови права има кажано дека јавните функционери имаат намалено право на приватност во однос на факти поврзани со нивната работа...“.
Агенцијата, преку е-маил заведен со бр.08-593 од 03.12.2025 година, ја препрати Жалбата до Имателот на информации и побара во рок од седум (7) дена да се произнесе по истата и до Агенцијата да ги достави сите списи во врска со предметот.
Имателот на информации до Агенцијата достави Одговор на жалба бр.11-2288/2025-5 од 09.12.2025 година, заведен во Архивата на Агенцијата под бр.08-593 на 15.12.2025 година. Со Одговорот на жалба Имателот на информации останува во целост на наводите во оспореното Решение бр. 11-2288/2025-3 од 18.11.2025 година.
		Постапувајќи по Жалбата, Агенцијата за заштита на правото на слободен пристап до информациите од јавен карактер истата ја уважи, оспореното Решение на Имателот на информации бр. 11-2288/2025-3 од 18.11.2025 година го поништи и предметот го врати на повторно постапување пред првостепениот орган,  поради следното:
Агенцијата за заштита на правото на слободен пристап до информациите од јавен карактер утврди дека Имателот на информации отпочнал првостепена постапка по Барање за пристап до информации од јавен карактер согласно член 20 став 2 од Законот за слободен пристап до информации од јавен карактер, одбивајќи го пристапот до бараната информација со Решение бр. 11-2288/2025-3 од 18.11.2025 година, со образложение дека за тоа гледа законска основа во член 6 став 1 точка 2 од Законот за слободен пристап до информации од јавен карактер. Притоа, наведува дека го спровел и задолжителниот Тест на штетност, како задолжителна постапка, врз основа на кој го оневозможил пристапот до бараната информација.
Агенцијата, во конкретниот случај, на Имателот на информацијата му укажува дека е должен да има предвид дека исклучоците од слободниот пристап до информации, наведени во член 6 став 1 од Законот за слободен пристап до информации од јавен карактер не се апсолутни, на што укажува и одредбата од член 6 став 3 од Законот за слободен пристап до информации од јавен карактер, според која: „По исклучок од ставот 1 на овој член имателите на информации ќе одобрат пристап до информација, по задолжително спроведениот Тест на штетност, со кој ќе се утврди дека со објавувањето на таквата информација последиците врз интересот што се заштитува се помали од јавниот интерес утврден со закон што би се постигнал со објавувањето на информацијата“. Притоа, од клучна важност е да се утврди балансот помеѓу интересот кој се заштитува и јавниот интерес.
Во таа смисла, Агенцијата му укажува на Имателот на информацијата да ја има предвид и одредбата од член 3 алинеја 7 од истиот Закон- „јавен интерес" во остварувањето на правото на пристап до информации подразбира, но не се ограничува, на интерес за информации, со чие што објавување, односно остварување пристап: 1) ќе се открие злоупотреба на службена положба и коруптивно однесување; 2) ќе се открие противправно стекнување или трошење на буџетски средства; 3) ќе се открие потенцијален судир на интереси; 4) ќе се спречат и откријат сериозни закани по здравјето и животот на луѓето; 5) ќе се спречи и открие загрозување на животната средина; 6) ќе се помогне да се разбере прашањето за кое се креира јавна политика или се води парламентарна дебата и 7) ќе се овозможи еднаков третман на секој граѓанин пред законите.
Што се однесува на наводите на Имателот на информации  во оспореното Решение бр. 11-2288/2025-3 од 18.11.2025 година, дека „...со давање на бараните информации...би се повредиле основните слободи и права на судиите како физички лица, преку нарушување на нивниот углед и личен интегритет и би се повредиле правото на приватност и правото на сигурност и тајност на податоците за секој судија...“, Агенцијата укажува дека во конкретниот случај станува збор за информации за јавно избрани и назначени судии, плаќани од републичкиот буџет, односно со пари на граѓаните, што значи дека нивните податоци во врска со нивното поведение при работењето се јавни.
Ова, уште повеќе што и самиот Барател на информации во својата Жалба наведува дека би бил задоволен и со „...делумен пристап согласно член 6 став 4...“, што во конкретниот случај може да се сведе и на потврден, односно одречен одговор во смисла на поставеното прашање во Барањето за пристап до информации од јавен карактер.
Агенцијата му укажува на Имателот на информации, дека согласно член 3 став 1 алинеја 2 од Законот за слободен пристап до информации од јавен карактер е утврдено дека: „информација од јавен карактер е информација во која било форма што ја создал или со која располага имателот на информацијата согласно со неговите надлежности“, а согласно член 10 став 1 алинеја 20, 21 и 22 од истиот Закон, е должен да ја информира јавноста со објавување на податоци од негова надлежност, статистички податоци за работата, како и други информации, акти и мерки со кои се влијае на животот и работата на граѓаните и други информации кои произлегуваат од надлежноста и работата на имателот на информацијата. 
Со давање на бараните податоци нема да настане штета за Имателот на информации. Со давање на бараните информации ќе се обезбеди поголема транспарентност и отчетност на работата на Имателот на информации, за начинот на трошење на јавните пари, пари на граѓаните и ќе се овозможи остварување на јавниот интерес.
При повторното постапување по предметот, Имателот на информации е должен одново да го разгледа Барањето на Барателот и да постапи по укажувањата на Агенцијата согласно одредбите од Законот за слободен пристап до информации од јавен карактер.   
Поради погоре наведеното, Агенцијата за заштита на правото за слободен пристап до информации од јавен карактер одлучи како во диспозитивот на ова Решение. 
Ова Решение е конечно во управната постапка и против него нема место за жалба.
ПРАВНА ПОУКА:Против ова Решение странката може да поведе управен спор пред Управниот суд во рок од 30 дена.


                                                                                                          Директор,
                                                                                                   ПламенкаБојчева

